
KHUTBAH KEDUA DISEMBER 2025
Minggu Pertama (05 DISEMBER 2025) Ketiga (19 DISEMBER 2025)

Marilah Kkita bersama-sama meningkatkan ketakwaan kepada Allah
Subhanahu wa-Taala dengan memperbanyakkan amal ibadah dan meninggalkan
perbuatan yang mungkar supaya mendapat reda Allah Azza wajalla di dunia dan
akhirat.

Sidang Jumaat Yang Dirahmati Allah Taala,

Marilah kita sama-sama merebut janji Allah Taala sebagaimana firman-
Nya dalam surah al-A’raf ayat 96:

Yang bermaksud: “Dan (Allah berfirman lagi): Sekiranya penduduk negeri
itu, beriman serta bertagwa, pastilah Kami akan membuka kepada mereka
(pintu pengurniaan) yang melimpah-limpah berkatnya, dari langit dan bumi.
Tetapi mereka mendustakan (Rasul Kami), lalu Kami timpakan mereka dengan

azab seksa disebabkan apa yang mereka telah usahakan.”

Justeru, marilah kita mendoakan semoga negeri Pahang Darul Makmur
khasnya dan Malaysia amnya agar terhindar daripada gejala salah laku moral
dan sosial seperti buli, menghisap rokok dan vape, penyalahgunaan dadah,
merempit, hiburan melampau dan sebagainya.

Tambahan lagi, Kebawah Duli Paduka Baginda Sultan Pahang Al-Sultan
Abdullah Ri’ayatuddin Al-Mustafa Billah Shah Ibni Almarhum Sultan Haji
Ahmad Shah berdukacita dengan kelakuan tidak bermoral dan kegiatan
songsang segelintir masyarakat. Baginda bertitah supaya semua pihak bertindak
supaya tidak wujud gejala seksual songsang ini di negeri Pahang. Jawatankuasa
Perundingan Hukum Syarak Negeri Pahang Bilangan 4/2025 telah memutuskan
bahawa aliran pemikiran Islam Liberal yang berpegang dengan nilai-nilai dan
hak asasi manusia menurut tafsiran Barat seperti kebebasan beragama (bebas
murtad), seks bebas, LGBTQ dan lain-lain adalah sesat dan menyesatkan serta

menyeleweng daripada ajaran Islam.

Di samping itu, marilah kita terus memohon kepada Allah Taala semoga
Negeri Pahang dan negara kita dijauhkan daripada bencana banjir, gempa bumi
dan sebarang malapetaka. Pada masa yang sama terus berdoa semoga Allah

taala mengurniakan keselamatan kepada seluruh umat Islam khususnya mereka




yang sedang berjuang dan dizalimi di bumi Palestin yang diserang oleh rejim
Zionis Israel yang telah berlarutan sekian lama secara ganas dan tidak
berperikemanusiaan. Semoga dipermudahkan bantuan masyarakat dunia sampai

kepada mereka.

Ya Allah kurniakanlah kepada Kebawah Duli Paduka Baginda Sultan
Pahang yang kami kasihi dengan kata-kata yang penuh hikmah dan
bijaksana, amalan yang dilimpahi cahaya petunjuk serta tetapkanlah

baginda pada jalan yang lurus.

